
   Çĕр каçать тĕтре халь айлăмра.

Тĕтрепе хупланнă хурама.

Курăнмаççĕ çирĕкпе йăмра

Тĕтре витĕр. Шурă хурăна

Сар тĕс çапнă. Йăрăс вĕрене

Пăрахать пĕрерĕн çулçине.

Йĕкелне тăкать лаштра юман.

Шăп кăна ларать кĕрхи вăрман.

Типсе хăрнă çĕмĕрт туратне

Карса илнĕ эрешмен карти.

Кăр-кăрлатрĕ тăрнасен карти:

Вĕçсе иртрĕ ăшă çĕр енне.

Тăкнă çулçине хăмла çырли.

Çук çырли ун. Типнĕ пĕрлĕхен.

Шăтнă кăмпасем вăрман тулли:

Çĕр ăшши кайман-ха халлĕхе.

Тăрса юлчĕ хыçалта çулла,

Шевлине сапмасть хĕртсе хĕвел.

Сивĕсем кĕçех пуçланмалла,

Çил ачи чупса кĕрет хĕве.

  